
hezkuntza 

Hizkuntzak Internet bidez irakatsiko ditu 'hiru.com' atariak 

Ingelesa, frantsesa, italiera eta alemana ikasteko aukera ematen du; euskara ikasi nahi dutenentzat 'habe.org' orrialdearekin lotura du 

Joseba Zubiaur - BILBO@:

Interneten nabigatuz edo eta CD-ROMak erabiliz atzerriko hizkuntzak ikasteko aukera eskaintzen du e-LEA programak. Ingelesa, frantsesa, italiera eta alemana ikasten hasteko oinarriak ematen ditu. Programako kurtso bat beteta, hizkuntza eskola ofizialetako hirugarren mailaren pareko ezagutza du ikasleak. Hizkuntza horietako bat Internet bidez jarraitzeko hiru.com atarian sartu behar da. Halaber, euskara ikasteko aukera ematen du link baten bitartez. Lotura horrek habe.org atariarekin egiten du bat. 

Hamar egun daramatza martxan atariak eta atzo hasi zen izena emateko epea. Web orriak jendearen interesa piztu du eta 1.800 bisita jaso ditu epe horretan. Bi betebehar daude programan parte hartzeko: Arabako, Bizkaiko edo Gipuzkoako biztanlea izatea, eta 23 urte baino gehiago edukitzea.Europako Batasuneko hizkuntza ofizialen ezagutza zabaltzea da hiru.com atariaren helburua. Anjeles Iztuetak, Eusko Jaurlaritzako Hezkuntza sailburuak, atzo hala adierazi zuen: «Teknologia berrietan oinarrituta, hizkuntza ofizialen ezagutza maila handitzea da atariaren helburua». Era horretan, herritarren «komunikatzeko gaitasuna» handitu nahi da, batez ere, kanpora begira.Era berean, Hezkuntza sailburuak, e-LEA programak hizkuntza eskolen eta akademien «eskaintza osatzeko» balio dezakeela adierazi zuen atzo.Ataria eta CD-ROMaren eskaintza osatzeko tutoretzak ere abian jarri dituzte. Bi eratakoak izan daitezke; laguntza e-postaz jaso dezake ikasleak edo irakaslearekin aurrez aurre egonik. Tutore horiek akademia eta hizkuntza eskoletako irakasleak dira. Ikasle bakoitzak zein zentrotako irakaslea nahi duen aukera dezake atarian. Hizkuntza bat ikasteko beharrezkoa da, aurrena, baimena eskuratzea. Baimen hori hizkuntza eskoletako matrikulen modukoa da: behin ordaindu behar da, eta prezioa 45 eurokoa da. Baimen hori eskuratuta lau hizkuntzatako maila guztiak daude aukeran. Bestalde, ikasketa CD-ROM bitartez egin nahi duenak 29 euro gehiago ordaindu beharko ditu hizkuntza bakoitzeko.Tutoretza zerbitzuak ere bi prezio ditu. Tutoretza urrutikoa bada, 45 euro ordaindu behar dira hilean eta gertukoa bada, 60 euro. 

Ezaugarriak 
Ezaugarri teknikoak: Etxeko ordenagailuak beharrezko konfigurazioa duen ikusteko hiru.com atarian sartu beharra dago. Ondoren ikasketa modalitatea aukeratzen da 

Hizkuntzak: Ingelesa, frantsesa, italiera eta alemaniera hizkuntzetako oinarrizko hezkuntza eskaintzen du programak. Baimenaren prezioa 45 euro dira. Euskara ikasteko habe.org atariarekin lotura ere badago. 

Internet eta CD-ROMa: Hiru.com atariaz gain, hizkuntza bakoitza ikasteko CD-ROMak erosteko aukera dago. Baimena ordaintzeaz gain, 29 euroko kostua dute CD-ROMek. 

Tutoretza: Irakasleen laguntza jaso daiteke. Irakasle horiek zentro akademikoetakoak dira eta jarraipen pertsonala egingo dute. Irakaslea urrutikoa bada 45 euro ordaindu behar dira hilean eta 60 euro aurrez aurre edukitzeko. 

